
Kampanja za povećanje stope upisa na fakultete u BiH

Stvaranje podsticajnog okruženja za upis na visokoškolske ustanove i unaprijeđenje uslova studiranja
- pravci djelovanja i nephodne mjere -
Decembar 2009.

Kampanja za povećanje stope upisa na fakultete u BiH

Koalicija „Traži više“ u okviru koje djeluje preko dvadeset nevladinih organizacija iz cijele BiH vodi široku kampanju sa ciljem kreiranja i provođenja konkretnih mjera vezanih za ubrzavanje procesa operacionalizacije ciljeva i pravaca djelovanja navedenih u dokumentu Strateški pravci razvoja obrazovanja u Bosni i Hercegovini sa planom implementiranja, 2008 – 2015 (Vijeće ministara BiH, juni 2008.). U okviru te kampanje urađeno je istraživanje posebno fokusirano na identificikaciju osnovnih problema i uzroka zabrinjavajuće niske stope upisa na visokoškolske ustanove u BiH (objavljeno kao studija pod nazivom Analiza
-razlozi niske stope upisa studenata na BH fakultete i načini dostizanja evrospkog standarda upisnosti studenata na visokoškolske institucije od 34%). 
Polazna tačka ovog istraživanja bila je činjenica da je na nivou BiH stopa upisa srednjoškolaca na visokoškolske ustanove 24%, a istraživanje je pokazalo da su problemi višestruki i međusobno isprepleteni, tako da je za njihovo prevazilaženje potrebno uzeti u obzir cjelokupnu sliku obrazovanja uključujući pravni i institucionalni okvir srednjeg i visokog obrazovanja, organizaciju i funkcionisanje cjelokupnog obrazovnog sistema, faktore koji utiču na motivaciju učenika da nastave svoje školovanje, odnosno percepciju mladih kada je u pitanju perspektiva daljeg studiranja. Kao neki od uzroka sadašnjeg stanja u vezi sa problematikom nastavka školovanja na univerzitetima prepoznati su neusklađenost planova i programa između srednjeg i visokog obrazovanja, nedovoljna informisanost i pripremljenosti učenika za studiranje, neujednačenost kriterija za upis na fakultete, te nemogućnost potencijalnih studenata da finansiraju daljnje školovanje. Osim toga, sama produkcija kadrova koji ne nalaze zaposlenje na tržištu u osnovi je rezultat nedostatka sistemskog praćenja afiniteta učenika i profesionalnog usmjeravanja učenika ka obrazovnim profilima prilagođenim savremenim trendovima ekonomskog i društvenog okruženja i potreba tržišta rada. Uspostavljanjem adekvatnog sistema pripreme srednjoškolaca za ulazak u svijet visokog obrazovanja, procenat upisa sigurno bi bio veći, smanjila bi se hiperprodukcija kadrova koji teško nalaze zaposlenje, ali i broj tzv. „neaktivnih“ studenata koji su godinama upisani na fakultete, ali se pojavljuju samo jednom godišnje i to samo kako bi obnovili upis.

Dobar dio problema i prepreka na putu do sticanja visokoškolskih diploma leži i u nedovoljno usklađenoj politici finanisranja, sporom tempu i različitom pristupu provođenju reformi, neadekvatnom kvalitetu visokog obrazovanja i usluga koje nude visokoobrazovne institucije, te nepostojanju funkcionalnih mehanizama  za usklađivanje obrazovne politike sa barem srednjoročnim projekcijama potreba tržišta rada. 
Zbog svega toga, a naročito zato što:

· Procenat visokoobrazovanih ljudi u BiH iznosi 5%

· Stopa nezaposlenosti mladih ljudi u BiH trenutno iznosi 58.5%

· Samo 24% mladih ljudi odluči upisati fakultet, od kojih svaki četvrti student već na prvoj godini odustaje od studiranja, a svega 10% ih završi studiranje u roku

· 43% mladih nije nastavilo obrazovanje zbog nedostatka sredstava za finansiranje studija 

· samo 7% mladih ima obezbijeđeno stipendiranje

· Približno 40% mladih pohađa univerzitete van BiH

· Oko 70% mladih je izrazilo želju da napusti ovu zemlju

· 100.000 mladih je već napustilo BiH nakon rata

· 36% mladih živi u iznajmljenom smještaju u toku studija

· Samo 5% mladih radi tokom studiranja

Koalicija „Traži više“, ali i širi krug predstavnika institucija, univerziteta, poslovnog i nevladinog sektora, te studenata i učenika koji su u proteklom periodu učestvovali u analizi stanja i kreiranju prijedloga potrebnih mjera i pravaca djelovanja, 
ZAHTIJEVA OD NADLEŽNIH INSTITUCIJA
HITNO provođenje mjera u pojedinim oblastima i to:
1. Informisanje i  profesionalna orjentacija učenika:

· Stvoriti sistematičnu i institucionalizovanu praksu informisanja i profesionalne orjentacije kroz formiranje mreže centara za profesionalnu orijentaciju / karijer centara pri školama / univerzitetima / službama za zapošljavanje (timovi sastavljeni od uposlenika škola/univerziteta, učenika/studenata, predstavnika tržišta rada i poslodavaca )
· Definisati odgovornosti, te kreirati akcioni plan profesionalne orijentacije učenika u srednjim školama kako bi im  se omogućilo da izaberu programe studiranja u skladu sa svojim sposobnostima i budućim zahtjevima tržišta rada, te da usklade interesovanja prema određenom zanimanju sa svojim sposobnostima i stvarnim mogućnostima
· U srednjim školama uspostaviti timove, metodologiju i vremenski plan profesionalne orjentacije, te unutar sistema evaluacije i samoevaluacije provedenih školskih aktivnosti ugraditi i ovu komponentu
· Alocirati sredstva za info-kampanje u okviru budžeta nadležnih ministarstava 

· Ubrzati proces usvajanja Zakona o srednjem obrazovanju

2. Upisne politike (upisne kvote, kriteriji)

· Kreirati upisne politike u skladu sa srednjoročnim projekcijama potreba tržišta rada i strateškim planovima razvoja (u FBiH insistirati na finalizaciji i početku provođenja Operativnog plana aktivnosti za poboljšanje planiranja visokog obrazovanja), 

· Dosljedno provoditi reformu srednjeg opšteg obrazovanja koja bi podrazumjevala povećanje udjela prirodno-tehničkih nauka i razvijanje novih modela opšteobrazovnih nastavnih programa (sportske, umjetničke, klasične gimnazije)

· Izjednačiti upisne kriterije na cijeloj teritoriji BiH

· Uspostaviti statistički pozdane i usaglašene informacione baze podataka, min. na nivou entiteta, kako bi se omogućilo adekvatno planiranje upisa 

· Definisati način utvrđivanja deficitarnih kadrova, te kreirati i primijeniti mjere koje stimulišu upis na deficitarna zanimanja (u FBiH svaki kanton - ministarstvo treba da definiše listu deficitarnih kadrova i da je uskladi sa ostalim kantonima)

· Osigurati jednakost u pristupu studiranju (studenti s posebnim potrebama, studentski standard, pristup informacijama i literaturi,..)

3.  Finansiranje
· Studiranja

· Ujednačiti i pojednostaviti procedure konkursa za dodjelu stipendija (birokratija, usklađivanje spiskova, kašnjenje usvajanja budžeta..itd)

· Formirati centralizovane baze podataka na nivou ministarstava entiteta ( i kantona u FBiH) u svrhu što efikasnijeg upravljanja politikom stipendiranja

· Osigurati maksimalnu transparentnost i distribuciju informacija o stipendiranju prema što većem broju potencijalnih aplikanata i stipendista

· Razviti nove modele kreditiranja (uspostaviti veći broj garantnih fondova pri institucijama koji bi studentima mogli olakšati pristup kreditima, javni i privatni univerziteti trebaju u saradnji sa komercijalnim bankama pokušati uspostaviti povoljnije kreditne šeme)

Sistema visokog obrazovanja (VO)

· Finansiranje direktno vezati za dinamiku provođenja potrebnih reformi, te uspostaviti jasne kriterije i mjerila za finansiranje VO

· Uspostaviti kvalitativni nadzor i ocjenu rada visokoobrazovnih institucija, te finansiranje vezati za dosljednu primjenu standarda i normativa u oblasti VO, odnosno kvalitet usluga i profil kadrova (deficitarni i suficitarni) koje te ustanove nude

· Finansiranje VO u FBiH podići na entitetski nivo
4. Unaprijeđenje kvaliteta visokog obrazovanja (nastavni programi/organizacija nastave)

· Provesti intenzivnu edukativnu kampanju o načinu provođenja i osnovnim principima bolonjskog procesa na univerzitetima i srednjim školama

· Sprovesti u potpunosti i dosljedno Državni akcioni plan za priznavanje kvalifikacija u BiH (na svim nivoima)
· Usklađivanjem naziva zanimanja / stručnih naziva i donošenjem potrebnih i dosljednim provođenjem postojećih propisa o klasifikaciji zanimanja, korištenja akademskih titula, te sticanja naučnih i stručnih zvanja na univerzitetu, OSIGURATI HORIZONTALNU I VERTIKALNU MOBILNOST studenata, kako INTERNO (priznavanjem zajedničkih ispita/modula jedinstveno unutar države), tako i EKSTERNO (studiranje van matične države – klasifikacije usklađene sa EU) 

· U cilju povezivanja kultura i država, te efikasnije razmjene i implementacije stečenih znanja, modernizirati nastavni plan i program, uvećati broj studijskih grupa usmjerenih ka sticanju znanja iz oblasti funkcionisanja EU

· Uskladiti stepen i način primjene bolonjkih reformi, te hitno dograditi i dovršiti proces akreditacije i licenciranja visokoobrazovnih ustanova (do 2010)

· Donijeti jasne procedure vršenja nadzora nad kvalitetom rada i ispunjavanja standarda za VOU, te ustanoviti registar svih VOU

· Uvesti eksternu maturu u srednjim školama (ujednačavanje kriterija za upis, smanjenje korupcije,..)

· Dovršiti integraciju univerziteta i proces akreditacije i licenciranja visokoškolskih ustanova
· Preraspodjelom sredstava unutar budžeta ministarstava nadležnih za oblast obrazovanja, omogućiti provođenje stimulativnih mjera za zaposleno osoblje i obezbijediti sredstva za poboljšanje prostorne i tehničke opremljenosti univerziteta

· Povezivanjem univerziteta sa privrednim subjektima stvoriti modele putem kojih će se na kvalitativno bolji način provoditi praksa tokom studiranja i samim tim obezbjediti bolja pripremljenost za tržište rada

· Razviti i promovisati nove koncepte studiranja (studiranje na daljinu, kratki programi za certifikaciju određenih zanimanja, posebni programi za zaposlene,..)

5. Bolja koordinacija obrazovne politike

· Što prije uskladiti zakone na nižim nivoima vlasti sa Okvirnim zakonom o visokom obrazovanju (u FBiH uskladiti kantonalne zakone o VO sa Okvirnim zakonom o VO u BiH), te odmah pristupiti potpunoj implementaciji i poštivanju rokova zadanih za taj proces

· Pošto je sistemski odvojeno kreiranje planova i programa za srednje škole od planova i programa za visoko obrazovanje, prosvjetno pedagoški zavodi zajedno sa univerzitetima treba da urade reviziju nastavnih planova sa ciljem njihovog usklađivanja

· Napraviti institucionalne spone između npr. asistenata na fakultetima i profesora u srednjim školama kako bi se osigurala povezanost / usklađenost realizacije programa visokog i srednjeg obrazovanja (pogotovo u III i IV razredima)

· Stvoriti pretpostavke za razvoj multidisciplinarnih studija na bh. univerzitetima. Zakonom bi trebalo regulirati i finansijski podržati multidisciplinarni pristup u visokom obrazovanju kao i usvajanje novih znanja i tehnologija na univerzitetima, te pojednostaviti otvaranje novih studijskih grupa i odsjeka. Multidisciplinarnost se mora osigurati potpunom integracijom univerziteta i horizontalnom prohodnošću studenata

Kampanja za povećanje stope upisa na fakultete u BiH

Obrazovanje ima potencijal da igra veliku ulogu u obnavljanju ekonomije BiH. Vještine, kreativnost i istraživački kapaciteti, razvijeni kroz obrazovanje, osnovni su faktori za uspjeh u kreiranju poslova i ekonomskog napretka jedne zamlje. Formalno obrazovanje ima poseban značaj u razvoju ljudskih resursa. Što je kompetentnija radna snaga, ona koja se umije nositi sa rapidnim društvenim i ekonomskim promjenama, to je veći kapital njihovog proizvoda / rada. Obrazovni sistem današnjice mora prilagoditi kvalifikacije, znanje i vještine, tako da odgovaraju promjenjivim potrebama u društvu. Da bi funkcionalan sistem visokoškolskog obrazovanja bio uspostavljen, te da bi se omogućilo stvaranje stimulativnog okruženja za nastavak školovanja i nakon srednje škole i sticanje znanja u skladu sa evropskom perspektivom BiH, u realizaciju je neophodno uključiti više različitih nivoa i aktera direktno nadležnih za problematiku srednjeg i visokog obrazovanja, kao što su Ministarstvo civilnih poslova BiH, entitetska i kantonalna Ministarstva obrazovanja, Univerzitete, Prosvjetno-pedagoške zavode, druge odgovorne institucija ove oblasti, i što je veoma važno, predstavnike Unija studenata i učenika srednjih škola. Samo na taj način broj upisanih na visokoškolske ustanove se može povećati, kvalitet obrazovanja podići na nivo evropskog standarda i smanjiti hiperprodukcija kadova koji se ne mogu zaposliti. 

Ima li nade da će BiH to i učiniti?
Najskuplje je ništa ne činiti!

Podržano od:  
� Analizu u cijelosti možete pogledati na http://crp.org.ba/images/stories/crp/cci/analiza_obrazovanjal.pdf





PAGE  
5

[image: image6.jpg]1]




[image: image7.png]TRAZI vﬂg




